ԱՄՓՈՓԱԹԵՐԹ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ՄԱՅԻՍԻ 16-Ի N 710-Լ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2024 ԹՎԱԿԱՆԻ ՀՈՒՆԻՍԻ 14-Ի N 898-Լ ՈՐՈՇՈՒՄՆԵՐՈՒՄ ԼՐԱՑՈՒՄՆԵՐ ԵՎ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ     
	1. ՀՀ արդարադատության նախարարություն
	18.05.2026թ.

	
	N /27.0.1/22740-2026

	1. «Հայաստանի Հանրապետության կառավարության 2024 թվականի մայիսի 16-ի N 710-Լ որոշման մեջ լրացումներ և փոփոխություններ և Հայաստանի Հանրապետության կառավարության 2024 թվականի հունիսի 14-ի N 898-Լ որոշման մեջ փոփոխություն և լրացումներ կատարելու մասին» Հայաստանի Հանրապետության կառավարության որոշման  նախագծի վերաբերյալ հայտնում ենք հետևյալը՝
1․ Նախագծի 1-ին կետի 8-13  ենթակետերի «N4 հավելվածի» բառերը անհրաժեշտ է փոխարինել «N5 հավելվածի» բառերով, քանի որ ներկայացված կարգավորումները նախատեսված են որոշման 5-րդ հավելվածում։
	Ընդունվել է 

	2. Նախագծի 1-ին կետի 7-րդ ենթակետի համաձայն Նախագծի N 1 հավելվածը լրացվում է նոր 16.1-ին կետով, ըստ որի տրամադրվող ֆինանսական աջակցությունը (հիփոթեքային վարկը և այդ վարկով ձեռք բերված կամ կառուցված անշարժ գույքը) չի կարող արգելադրվել, բռնագանձվել կամ հաշվանցվել շահառուի այլ պարտավորությունների դիմաց:
Հայտնում ենք, որ «Կատարողական վարույթի մասին» օրենքի 64-րդ հոդվածի 1-ին մասի 8-րդ կետի համաձայն՝ Բռնագանձում չի կարող տարածվել Կառավարության որոշման հիման վրա որպես աջակցություն կամ փոխհատուցում տրամադրված գույքի վրա, եթե Կառավարության այդ որոշմամբ սահմանված է, որ տվյալ գույքը բռնագանձման ենթակա չէ, իսկ նույն հոդվածի 5-րդ մասի 4-րդ կետի համաձայն՝ Կառավարության որոշման հիման վրա որպես աջակցություն կամ փոխհատուցում տրամադրված եկամուտների, եթե Կառավարության այդ որոշմամբ սահմանված է, որ տվյալ եկամուտը բռնագանձման ենթակա չէ։
Այս կապակցությամբ հարկ է նշել, որ Նախագծով որպես աջակցություն նախատեսվում է նաև գործող հիփոթեքային վարկի մարման հավաստագրի տրամադրումը, որի պարագայում անշարժ գույքի հիփոթեքային վարկի վճարումը կատարվել է ոչ միայն պետության կողմից տրամադրվող աջակցությամբ, այլ նաև ծրագրի շահառու հանդիսացող անձանց դրամական միջոցներով։
Ուստի, հիմք ընդունելով վերոգրյալը՝ առաջարկում ենք նշված կարգավորումը վերանայել և պարզաբանել, թե ինչպես են տարանջատվելու այն դեպքերը, երբ շահառուն անշարժ գույքը ձեռք է բերել ոչ միայն պետության կողմից տրամադրված ֆինանսական աջակցության այլ նաև իր միջոցներով: 
	Չի ընդունվել
Գործող հիփոթեքային վարկի մարման աջակցությունը վերաբերվում է շահառուի միջոցներով ձեռք բերված և շահառուի կողմից մարվող հիփոթեքային վարկերին, որոնք տրամադրվել են բացառապես այն շահառուներին, ովքեր չեն ունեցել ժամկետանց վարկային պարտավորություններ։ Իսկ ծրագրի շրջանակում հավաստագրով գույք ձեռք բերելիս բանկերը չեն կարողանում գործարքն իրականացնել այն շահառուների հետ, որոնք ունեն ժամկետանց վարկային պարտավորություններ և փաստացի 100  տոկոս սուբսիդավորվող վարկը հնարավոր չի լինում ձևակերպել առաջարկվող դրույթի բացակայության պատճառով։ 


	3. Նախագծի պաշտոնական ինկորպորացիայի ընթացքում անհամապատասխանություններից խուսափելու համար նախագծի 1-ին կետի 8-րդ ենթակետում անհրաժեշտ է հստակ նշել, թե հավելվածում առկա որ «դրությամբ» բառի մասին է խոսքը։
	Ընդունվել է

	4. Նախագծի 1-ին կետի 10-րդ կետի լրացման համատեքստում առաջարկում ենք լրացում կատարել նաև որոշման N5 հավելվածի 9-րդ կետում՝ ավելացնելով նաև «գ» պարբերությանը կատարված հղում։
	Ընդունվել է

	5. Նախագծի 1-ին կետի 13-րդ կետի վերաբերյալ՝ առաջարկում ենք լրացուցիչ հիմնավորել ինչ չափանիշների հիման վրա է որոշվել ընտանիքի յուրաքանչյուր անդամի բնակելի մակերեսը 12 քմ սահմանելու նպատակահարմարությունը։
	Չի ընդունվել
Ի սկզբանե, հիմք ընդունելով միջազգային փորձի ուսումնասիրության արդյունքները, ծրագրով սահմանվել է ընտանիքի յուրաքանչյուր անդամի հաշվով բնակ. մակերեսի նվազագույն չափը, որին առաջարկվող կետում ևս հղում է կատարվել։ Առաջարկվող կարգավորումը նույնական է ներկայում գործող 710-Լ որոշման N 1 հավելվածի 5-րդ կետի 2-րդ ենթակետով սահմանված կարգավորմանը։

	6. Միևնույն ժամանակ Նախագծով նոր խմբագրությամբ շարադրվող Որոշման N 1 հավելվածի 11.2-րդ կետի վերաբերյալ առաջարկում ենք լրացուցիչ պարզաբանել, թե արդյոք լողացող տոկոսադրույքի պարագայում վարկավորման տոկոսադրույքը ինչ ժամանակահատվածից հետո կարող է փոփոխվել։
	Ընդունվել է
Նախագիծը խմբագրվել է և լողացող տոկոսադրույքով վարկավորման եղանակն այսուհետ չի գործելու, ըստ էության, մինչ օրս նման եղանակով վարկավորում չի եղել։ 

	2. ՀՀ ֆինանսների նախարարություն
	05.05.2026թ.

	
	N 01/34-2/11646-2026

	Ձեր 20.04.2026թ. N ԱԹ//14944-2026 գրությամբ ներկայացված՝ «Հայաստանի Հանրապետության կառավարության 2024 թվականի մայիսի 16-ի N 710-Լ որոշման մեջ լրացումներ և փոփոխություններ և Հայաստանի Հանրապետության կառավարության 2024 թվականի հունիսի 14-ի N 898-Լ որոշման մեջ փոփոխություն և լրացումներ կատարելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը.
Ըստ Նախագծի հիմնավորման՝ Հայաստանի Հանրապետության և Ասիական զարգացման բանկի միջև «Կենսունակության բարելավման և հզորացման համար բնակարանային բարեփոխումներ» (THRIVE) ծրագրի և Համաշխարհային բանկի խորհրդի կողմից 23.12.2025թ.-ին հաստատված՝ ՀՀ և Վերակառուցման և զարգացման միջազգային բանկի միջև «Հայաստանի բնակարանային ապահովման և հիփոթեքային շուկայի զարգացման ծրագրի» վարկային և դրամաշնորհային համաձայնագրերի շրջանակներում ստանձնած պարտավորությունների կատարման հանգամանքով պայմանավորված՝ անհրաժեշտություն է առաջացել ՀՀ կառավարության 16.05.2024թ.-ի N 710-Լ որոշմամբ հաստատված Ղարաբաղից տեղահանված ընտանիքների բնակարանային ապահովման պետական աջակցության ծրագրի (այսուհետ՝ Ծրագիր) շրջանակում սահմանել կանխավճարի չափ, որը վճարելու է պետությունը։
Նախագծի հիմնավորմամբ տեղեկացվում է նաև, որ վերջինիս ընդունմամբ պետական բյուջեում ծախսերի ավելացում չի նախատեսվում:
Մինչդեռ վարկի մայր գումարի 20% կանխավճարի սահմանման և ֆինանսական աջակցության չափաբաժինների ավելացման (նախորդիվ իրականացված օրենսդրական փոփոխություններով հավաստագրի արժեքը որոշ բնակավայրերում 3.0 մլն դրամի փոխարեն սահմանվել է 4.0 մլն դրամ) արդյունքում Նախագծի ընդունումն ակնհայտորեն հանգեցնելու է ծախսերի էական աճի և լրացուցիչ բյուջետային հատկացումների անհրաժեշտության:
[bookmark: _GoBack]Ավելին, ՀՀ 2026թ. պետական բյուջեով Լեռնային Ղարաբաղից տեղահանված ընտանիքների բնակարանային ապահովման պետական աջակցության ծրագրի շրջանակներում նախատեսված 9496 շահառու ընտանիքներին միայն 20% կանխավճարի տեսքով տրամադրվող աջակցությունը, ընդունված միջին հաշվարկով (միջին ընտանիքը՝ 5 անձ և յուրաքանչյուրին 4.0 մլն դրամ աջակցություն), հանգեցնելու է շուրջ 38.0 մլրդ դրամի լրացուցիչ ծախսերի ավելացման։
Հետևաբար, հաշվի առնելով այն, որ ՀՀ 2026թ. պետական բյուջեով 1225 ծրագրի 12018 միջոցառմամբ նախատեսված 55.0 մլրդ դրամն ամբողջությամբ բյուջետավորվել է տեղահանվածների աջակցության մի շարք բաղադրիչների, այդ թվում` կեցության և այլ ծախսերը հոգալու համար ամենամսյա դրամական աջակցության ծախսերի (շուրջ 28.0 մլրդ դրամ), ինչպես նաև վերջիններիս բնակարանային ապահովման պետական աջակցության ծրագրի իրականացման համար՝ առաջարկում ենք Նախագծի հիմնավորմամբ համապատասխան հաշվարկ-հիմնավորումներով ամրագրել այն կանխատեսումը, որ Նախագծի ընդունումը ՀՀ 2026թ. պետական բյուջեում լրացուցիչ ծախսերի ավելացման չի հանգեցնի:
Միաժամանակ, խնդրում ենք ներկայացնել նաև ծախսային ազդեցություններն ըստ առանձին ուղղությունների բաշխվածության և շահառուների թվաքանակի՝ 2027-2029թթ. ՄԺԾԾ շրջանակի վրա ֆինանսական ազդեցության գնահատականների տեսքով։
Ելնելով վերոգրյալից՝ տեղեկացնում ենք, որ Նախագծի վերաբերյալ վերջնական դիրքորոշում հնարավոր կլինի հայտնել ներկայացված դիտարկումների վերաբերյալ համապատասխան պարզաբանումների առկայության դեպքում:
	Ընդունվել է ի գիտություն



	3. ՀՀ կրթության, գիտության, մշակույթի և սպորտի նախարարություն
	18.05.2026թ.

	
	N 01/18.2/16801-2026

	Հայտնում ենք, որ Կրթության, գիտության, մշակույթի և սպորտի նախարարությունը «Հայաստանի Հանրապետության կառավարության 2024 թվականի մայիսի 16-ի N 710-Լ որոշման մեջ լրացումներ և փոփոխություններ և Հայաստանի Հանրապետության կառավարության 2024 թվականի հունիսի 14-ի N 898-Լ որոշման մեջ փոփոխություն և լրացումներ կատարելու մասին» Հայաստանի Հանրապետության կառավարության որոշման նախագծի վերաբերյալ առաջարկություն և դիտողություն չունի:
	Ընդունվել է ի գիտություն


	4. ՀՀ տարածքային կառավարման և ենթակառուցվածքների նախարարություն
	30.04.2026թ.

	
	ԴԽ/20.1/16772-2026

	«Հայաստանի Հանրապետության կառավարության 2024 թվականի մայիսի 16-ի թիվ 710-Լ որոշման մեջ լրացումներ և փոփոխություններ և Հայաստանի Հանրապետության կառավարության 2024 թվականի հունիսի 14-ի թիվ 898-Լ որոշման մեջ փոփոխություն և լրացումներ կատարելու մասին» Հայաստանի Հանրապետության կառավարության որոշման նախագիծը քննարկվել է ՀՀ մարզպետների աշխատակազմերի հետ։ ՀՀ Սյունիքի մարզպետի աշխատակազմի կողմից առաջարկվում է նախագծի 10-րդ կետի 4-րդ ենթակետի շարադրանքից հանել «չափահաս» բառը` հնարավորություն տալով ծրագրի շահառու հանդիսացող անչափահաս երեխաներին օգտվելու սեփականության իրավունքից։
Միաժամանակ տեղեկացնում ենք, որ մյուս մարզպետների աշխատակազմերը և ՀՀ տարածքային կառավարման և ենթակառուցվածքների նախարարությունը նախագծի վերաբերյալ առարկություններ չունեն։
	Ընդունվել է ի գիտություն
Առաջարկը լրացուցիչ կքննարկվի բոլոր շահագրգիռ կողմերի, այդ թվում՝ ֆինանսական կազմակերպությունների հետ։

	5. ՀՀ ազգային անվտանգության ծառայություն
	29.04.2026թ.

	
	N 11/650

	«Հայաստանի Հանրապետության կառավարության 2024 թվականի մայիսի 16-ի թիվ 710-Լ որոշման մեջ լրացումներ և փոփոխություններ և Հայաստանի Հանրապետության կառավարության 2024 թվականի հունիսի 14-ի թիվ 898-Լ որոշման մեջ փոփոխություն և լրացումներ կատարելու մասին» Կառավարության որոշման նախագծի վերաբերյալ առաջարկություններ չկան։
	Ընդունվել է ի գիտություն

	6. ՀՀ կադաստրի կոմիտե
	29.04.2026թ.

	
	ՍԹ/8510-2026

	Ի պատասխան Ձեր 2026 թվականի ապրիլի 20-ի N ԱԹ//14944-2026 գրության՝ «Հայաստանի Հանրապետության կառավարության 2024 թվականի մայիսի 16-ի 
N 710-Լ որոշման մեջ լրացումներ և փոփոխություններ և Հայաստանի Հանրապետության կառավարության 2024 թվականի հունիսի 14-ի N 898-Լ որոշման մեջ փոփոխություն և լրացումներ կատարելու մասին» ՀՀ կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը.
1. Առաջարկում ենք Նախագծի 1-ին և 2-րդ կետերի 5-րդ ենթակետերում «տնամերձ տարածքի» բառերը փոխարինել «տնամերձ հողամասի» բառերով՝ հիմք ընդունելով ՀՀ հողային օրենսգրքի գործող կարգավորումները:
	Ընդունվել է

	2. Միաժամանակ առաջարկում ենք Նախագծի 8-րդ, 9-րդ և 10-րդ ենթակետերում 
«N 4» նշանը և թիվը փոխարինել «N 5» նշանով և թվով՝ հաշվի առնելով այն հանգամանքը, որ Նախագծի նշված ենթակետերում առաջարկվող փոփոխությունները վերաբերում են N 5 հավելվածին:
	Ընդունվել է

	3. Հարկ է նշել նաև, որ ՀՀ կառավարության 2024 թվականի մայիսի 16-ի N 710-Լ որոշմամբ հաստատված N 5 հավելվածի 9-րդ կետի պահանջների համաձայն՝ հանձնաժողովը դիմում-բողոքների ուսումնասիրության արդյունքում իրավասու է կայացնելու որոշում ինչպես դրանք բավարարելու, այնպես էլ մերժելու մասին։ Ընդ որում՝ դիմում-բողոքների բավարարման համար հիմք է հանդիսանում նույն հավելվածի 5-րդ կետի 1-ին ենթակետի «ա» և «բ» կետերով սահմանված փաստաթղթերի ուսումնասիրության արդյունքում արձանագրված հանգամանքներից առնվազն մեկը, մինչդեռ Նախագծի 1-ին կետի 10-րդ ենթակետով նախատեսվում է N 5 հավելվածի 5-րդ կետի 1-ին ենթակետը լրացնել նոր՝ «գ» պարբերությամբ, ինչպես նաև Նախագծի 13-րդ ենթակետով նախատեսվում է N 5 հավելվածի 9-րդ կետը լրացնել նոր՝ 3-րդ ենթակետով: Նշվածի համատեքստում առաջարկում ենք կատարել համապատասխան փոփոխություններ:
	Ընդունվել է

	7. ՀՀ ներքին գործերի նախարարություն
	07.05.2026թ.

	
	N 42/94/5/128333-26

	Ի պատասխան Ձեր 20.04.2026 թվականի գրության, հայտնում ենք հետևյալը․
«Հայաստանի Հանրապետության կառավարության 2024 թվականի մայիսի 16-ի N 710-Լ որոշման մեջ լրացումներ և փոփոխություններ և Հայաստանի Հանրապետության կառավարության 2024 թվականի հունիսի 14-ի N 898-Լ որոշման մեջ փոփոխություն և լրացումներ կատարելու մասին» Հայաստանի Հանրապետության կառավարության որոշման նախագծի վերաբերյալ դիտարկումներ և առաջարկություններ առկա չեն։
	Ընդունվել է ի գիտություն

	8. ՀՀ պաշտպանության նախարարություն
	15.05.2026թ.

	
	ՊՆ/01/6658-2026

	2026 թվականի մայիսի 11-ի Ձեր N ԱԹ//17499-2026 գրության առնչությամբ հայտնում եմ, որ «Հայաստանի Հանրապետության կառավարության 2024 թվականի մայիսի 16-ի N 710-Լ որոշման մեջ լրացումներ և փոփոխություններ և Հայաստանի Հանրապետության կառավարության 2024 թվականի հունիսի 14-ի N 898-Լ որոշման մեջ փոփոխություն և լրացումներ կատարելու մասին» ՀՀ Կառավարության որոշման նախագծի վերաբերյալ դիտողություններ և առաջարկություններ չունենք:
	Ընդունվել է ի գիտություն

	9. ՀՀ կենտրոնական բնակ
	13.05.2026թ.

	
	N 15.1-07/447-26

	Հայտնում ենք Ձեզ, որ «Հայաստանի Հանրապետության կառավարության 2024 թվականի մայիսի 16-ի թիվ 710-Լ որոշման մեջ լրացումներ և փոփոխություններ և Հայաստանի Հանրապետության կառավարության 2024 թվականի հունիսի 14-ի թիվ 898-Լ որոշման մեջ փոփոխություն և լրացումներ կատարելու մասին» Հայաստանի Հանրապետության կառավարության որոշման նախագծի վերաբերյալ Հայաստանի Հանրապետության կենտրոնական բանկը դիտողություններ և առաջարկություններ չունի:
[bookmark: _Hlk195537117]Միևնույն ժամանակ հայտնում ենք, որ  նախագիծը ներկայացվել է Հայաստանի բանկերի միությանը և առդիր ներկայացնում ենք Հայաստանի բանկերի միության և Հայաստանի Հանրապետության տարածքում գործող բանկերի դիտարկումները:
	Ընդունվել է ի գիտություն

	Յունիբանկ
«13.3. Հավաստագիրն իրացրած ընտանիքի՝ հավաստագրում չներառված մեկ կամ երկու անդամներն իրենց հավաստագրերը կարող են միավորել այդ ընտանիքի հավաստագրի հետ։ Այս դեպքում աջակցության գումարը կարող է իրացվել որպես դրական մնացորդ սույն հավելվածի 13-րդ կետով սահմանված ուղղություններով և սահմանաչափերով։» - խնդրում ենք պարզաբանել տվյալ կետի իրականացման ընթացակարգը. մասնավորապես՝ ինչպես է հիմնավորվելու ընտանիքի անդամ լինելու փաստը: Առաջարկում ենք հավաստագրի հաստատումը և ընտանիքի անդամ լինելու փաստը հիմնավորվի նախարարության կողմից:
	Ընդունվել է 
Նախագծում հստակեցվել է, որ հավաստագրերի միավորումն իրականացվելու է միասնական սոցիալական ծառայության կողմից։

	Էվոկաբանկ
1.	Կանխավճարի չափը հաշվարկվում է բնակարանի / բնակելի տան առուվաճառքի արժեքից, ուստի, եթե ի նկատի է առնվում հավաստագրի արժեքի 20 տոկոսը, ապա անհրաժեշտ է հստակեցում կատարել։
2.	Անհատական բնակելի տան վերակառուցման կամ տնամերձ տարածքի կառուցապատման դեպքում, ձեռքբերված գույքը հաջորդող գրավի կանոններով պետք է գրավադրվի որպես տվյալ վարկի ապահովում։
	Ընդունվել է ի գիտություն
1. Նախագծում հստակեցվել է, որ կանխավճարի չափը հաշվարկվելու հավաստագրով հասանելիք գումարի նկատմամբ։
2. Անհատական բնակելի տան վերակառուցման կամ տնամերձ տարածքի կառուցապատման դեպքում կիրառվելու են ներկայում վերանորոգման վարկի տրամադրման պայմանները։ 

	Ամերիաբանկ
Առաջարկում ենք Նախագծում ամրագրել, որ  կանխավճարը հանդիսանում է հավաստագրի գումարի մաս և դա տրամադրվելու է միայն ամբողջությամբ սուբսիդավորվող վարկերի պարագայում: Խնդրում ենք Նախագծում հստակեցնել կանխավճարի հաշվարկման բազան՝ սահմանելով, թե արդյոք այն հաշվարկվում է հավաստագրի գումարից, թե՞ ձեռք բերվող գույքի արժեքից:

Նախագծով նախատեսվող՝ առուվաճառքի պայմանագրի կնքումից հետո 3 աշխատանքային օրվա ընթացքում կանխավճարը փոխանցելու պայմանը չի համապատասխանում ձևավորված գործնական պրակտիկային, որի համաձայն՝ կանխավճարի փոխանցումը կատարվում է մինչ առուվաճառքի պայմանագրի կնքումը։ Բացի այդ, Բանկի կողմից անմիջապես վաճառողի հաշվեհամարին փոխանցում կատարելը ենթադրում է լրացուցիչ բեռ՝ վաճառողից համապատասխան տվյալների օգտագործման և երրորդ անձանց փոխանցման վերաբերյալ համաձայնությունների ստացման անհրաժեշտությամբ։ Առաջարկում ենք դիտարկել գործընթացի պարզեցումը՝ նախատեսելով, որ կանխավճարի հիմք հանդիսացող նոտարական վավերացմամբ պայմանագիրը շահառուն ինքնուրույն ներկայացնի նախարարություն, ինչը կբացառի Բանկի կողմից լրացուցիչ պարտավորությունների ստանձնումը։

Նախագծի 13.3-րդ կետի համաձայն՝ հավաստագիրն իրացրած ընտանիքի՝ հավաստագրում չներառված մեկ կամ երկու անդամներն իրավունք ունեն իրենց հավաստագրերը միավորել ընտանիքի հավաստագրի հետ։ Խնդրում ենք պարզաբանել, թե ինչպես է կարգավորվելու այն դեպքը, երբ հավաստագրում չներառված անդամների թիվը երկուսից ավելի է։
	Ընդունվել է ի գիտություն
1. Նախագծում հստակեցվել է, որ կանխավճարի չափը հաշվարկվելու հավաստագրով հասանելիք գումարի նկատմամբ։

2. Սահմանվել է, որ պայմանագիրը կնքելուց առաջ ծառայությունը կփոխանցի կանխավճարը բանկի հաշվին։ Շահառուներին ծառայության հետ հարաբերությունների կողմ ներգրավելն առավել կբարդացնի գործընթացները, ուստի նախատեսվում է, որ կանխավճարի գումարը ծառայությունը կփոխանցի բանկի համապատասխան հաշվեհամարին, որից հետո վարկային միջոցների հետ մեկտեղ այն սահմանված կարգով կփոխանցվի վաճառողին։

3. Երկուսից ավել անդամները չեն կարող միավորել իրենց հավաստագրերը։



	Կոնվերս Բանկ
Նախագծի 1-ին կետի 8-րդ ենթակետով առաջարկվում է լրացում կատարել ՀՀ կառավարության 710 Լ որոշման Հավելված 4-ի 5-րդ ենթակետի «բ» պարբերությունում, անհրաժեշտ է հստակեցնել, քանի որ Հավելված 4-ի 5-րդ ենթակետը պարբերություններ չունի: 
Նախագծի 1-ին կետի 9-13 ենթակետերում «4 հավելվածի»  բառելը փոխել  «5 հավելվածի»   բառելով:
	Ընդունվել է



